
  
  

आयुष्मान भारत चिरायु हरियाणा योजना में महेंद्रगढ़ ज़िला पहले पायदान पर 

चर्चा में क्यों?
22 अक्तूबर, 2023 को चिरायु हरियाणा योजना के ज़िला सूचना प्रबंधक उमेश सैनी ने बताया कि आयुष्मान भारत चिरायु हरियाणा योजना के तहत नागरिकों को
स्वास्थ्य सेवाएँ देने में ज़िला महेंद्रगढ़ प्रदेश में पहले स्थान पर है। 

प्रमुख बिंदु
विदित हो कि पिछले महीने आई.आई.एम. रोहतक की एक टीम ने ज़िला महेंद्रगढ़ स्वास्थ्य सुविधाओं और आयुष्मान भारत चिरायु हरियाणा योजना के
पैनल वाले अस्पतालों का दौरा किया था और ज़िला महेंद्रगढ़ स्वास्थ्य सुविधाओं को उनके सर्वेक्षण में प्रथम स्थान दिया गया है।
ज़िला सूचना प्रबंधक उमेश सैनी ने बताया कि विगत दिनों प्रदेश के सभी ज़िलों की सरकारी सुविधाओं में प्राथमिक स्वास्थ्य केंद्र पैनलीकरण और
ट्रांजेक्शन मैनेजमेंट सिस्टम (टीएमएस) में रोगी पंजीकरण से संबंधित आयुष्मान भारत चिरायु हरियाणा योजना की समीक्षा बैठक आयोजित की गई
थी।
प्रदेश के अधिक-से-अधिक नागरिकों को इस योजना का लाभ देने के लिये हरियाणा सरकार ने चिरायु आयुष्मान भारत योजना के विस्तारीकरण का
पोर्टल लॉन्च किया है। अब प्रदेश में 1.80 लाख से 3 लाख रुपए तक की वार्षिक आय वाले परिवारों को इस योजना का लाभ मिलेगा।
हरियाणा सरकार ने चिरायु आयुष्मान भारत योजना के तहत 1.80 लाख रुपए तक की वार्षिक आय वाले परिवारों को पहले ही इस योजना में शामिल किया
हुआ है। यह परिवार सरकारी अथवा पैनल के निजी अस्पताल में पाँच लाख रुपए तक का मुफ्त इलाज करवा सकते हैं।
चिरायु आयुष्मान भारत योजना के तहत 1.80 लाख रुपए तक की वार्षिक आय वाले परिवारों को योजना में शामिल होने के लिये किसी प्रकार का भुगतान
नहीं करना पड़ता।
हरियाणा सरकार ने अब इसका विस्तार करते हुए योजना के तहत 3 लाख रुपए तक की आय वाले परिवारों को भी शामिल किया है। लाभार्थी को
पंजीकरण करवाने के लिये चिरायु आयुष्मान हरियाणा डॉट इन पर 1500 रुपए भुगतान करना होगा।
ज़िला महेंद्रगढ़ में विस्तारित चिरायु हरियाणा लागू होने के बाद अब तक 1763 परिवारों ने अपना पंजीकरण करवाया है। इस योजना में अब तक
346192 नागरिक अपना आयुष्मान चिरायु कार्ड बनवा चुके हैं। इस वर्ष अब तक 22000 से अधिक लाभार्थियों ने 30 करोड़ से अधिक रुपए का
मुफ्त इलाज विभिन्न पैनल के निजी अस्पताल तथा सरकारी अस्पतालों में करवाया है।

